РАЁННЫ СЕМІНАР 
 «З гісторыі жырмунскай зямлі …”

(для загадчыкаў філіялаў 

ДУК “Воранаўскі раённы цэнтр культуры і народнай творчасці” 
15 чэрвеня 2018 года) 
15 чэрвеня 2018 года гасцінная жырмунская зямля сабрала загадчыкаў філіялаў устаноў культуры на семінар «З гісторыі жырмунскай зямлі …” І каб убачыць сапраўдную прыгажосць, дакрануцца да гістарычнага мінулага жырмунскай зямлі, даведацца пра людзей, якія пакінулі свой след не толькі на малой радзіме, дзе нарадзіліся, але і за яе межамі, гасцей семінара чакала цікавая насычаная праграма.
Падчас ўрачыстага адкрыцця загадчык сектара культуры Воранаўскага райвыканкама Таццяна Вацлаваўна Цехановіч адзначыла, што невыпадкова семінар, прысвечаны Году малой радзімы, распачынаецца менавіта ў аграгарадку Жырмуны, бо зусім нядаўна – у верасні 2017 года –  у філіяле “Жырмунскі цэнтр культуры і дасуга” была адкрыта музейная экспазіцыя “Сцежкамі продкаў”, дзе ў маленькім пакоі ўвасоблены куток народнай культуры як сімвал малой радзімы. Прывітальнае слова было прадастаўлена старшыні Жырмунскага сельскага выканаўчага камітэта Шведу Мечыславу Браніслававічу, які нарадзіўся на жырмунскай зямлі і пасля арміі і вучобы волею лёсу вярнуўся на сваю малую радзіму, дзе знайшоў сваё каханне, жаніўся, дзе нарадзіліся яго дзеці: “Тут мая зямля і мая малая радзіма, бо жывучы на адным месцы амаль 60 гадоў, душою прырастаеш да свайго дома і да людзей, якія жывуць побач,” – расказаў Мечыслаў Браніслававіч.  
Цікавую экскурсію па гісторыка-краяведчым музеі ДУА “Жырмунская СШ” правёў настаўнік гісторыі Азароўскі А.Г., дзе, перагортваючы старонкі гісторыі жырмунскай зямлі “ад прадзедаў спакон вякон” і да нашых дзён, удзельнікі семінара даведаліся многа цікавага пра гісторыю, людзей, якія тут жылі і працавалі, пасля чаго ўсклалі кветкі да помніка загінуўшым землякам і хвілінай маўчання ўспомнілі ўсіх тых, хто абараняў сваю зямлю, сваю Радзіму, загінуў за яе, а таксама за тых, хто прайшоў вайну, але не вярнуўся дадому, загінуўшы ад рук бандытаў. А ў сэрцы гучалі словы: “Абавязаны помніць!...”

Пры наведванні гісторыка-культурнай каштоўнасці Касцёла Адшукання Святога Крыжа, 1789 г. ксёндз Юрый Барташэвіч, настаяцель касцёла, расказаў, што на сваім шляху касцёл зведаў нямала цяжкасцей: быў разграблены, неаднойчы перабудоўваўся, аднак, разам з тым, ён даваў людзям надзею, што ўсе нягоды і цяжкія моманты ў жыцці праходзяць, а ў сэрцы назаўсёды застаецца вера і любоў …
Фінальным акордам семінара стала наведванне музейнай  экспазіцыі “Сцежкамі продкаў”, дзе работнікі філіяла “Жырмунскі цэнтр культуры і дасуга” прапанавалі інсцэніроўку “Самае дарагое на свеце…” А сапраўды, што самае дарагое на свеце?.. Гэта чалавечая памяць, любоў да сваіх родных і блізкіх, да роднага дому і зямлі, дзе нарадзіўся: месца, дзе кожная рэч, кожная травінка – дарагая сэрцу. Гэта нашы родныя – маці, тата, бабуля, якіх ужо, магчыма, даўно няма на гэтай зямлі, але памяць у сэрцы застанецца назаўсёды; шчаслівае, хоць і не зусім лёгкае дзяцінства, і кожнаму свая –  так дарагая маленькая радзіма, дзе яблыні і грушы, пасаджаныя дзедам, і сёння даюць свае плады. 

Жырмунская зямля…Гэты невялікі кавалачак Воранаўшчыны таксама для кагосьці з’яўляецца малой радзімай – найдаражэйшым месцам на зямлі, куды заўсёды хочацца вярнуцца, дзе жывуць успаміны пра лепшыя юнацкія гады, і дзе заўсёды сваіх дзяцей чакаюць бацькі… 

А дзеці абавязкова вяртаюцца, няхай і ненадоўга… Каб удыхнуць чыстае паветра, ўсёй душой атрымаць асалоду і набрацца сіл ад  роднай зямлі …  
